
Бұршақ тұқымдас өсімдіктерінің арасынан  соя дақылын таңдап алып тұқымын түйнек бактерияларымен инокуляциялаудың оның өнімділігіне тигізер әсері жайлы жазылған.

Казіргі таңда ауыл шаруашылығында дәнді бұршақ дақылдарының маңызы артып келеді. Бұрын соя негізінен майлы дақыл ретінде егілсе, соңғы жылдары оның жоғары сапалы ақуыз көзі ретіндегі маңызы артып келеді [1].

Азот түзуші микроағзалар арқылы жасалған тынайтқыштарды тиімді және экологиялық қауіпсіз қолдану өсімдіктің басқа компоненттеріне деген қажеттілігі қанағаттандырылған жағдайда ғана мүмкін болады. Ондай компоненттер қатарына органикалық тынайтқыштар, өсу реттегіштері және микроэлементтер жатады. Осындай жолдардың бірі – пайдалы топырақ микроағзалары кешенімен инокуляциялау ("жұқтыру") болып табылады [2,3].

Соңғы кездері микробиологиялық препараттарды ауыл шаруашылығында қолдануға деген қызығушылық артып келеді. Бұл экологиялық таза өнім алу мәселесіне деген көзқарастың өзгеруіне және агроөнеркәсіптің жер пайдаланудың экологиялық жағына баса мән беруіне байланысты болып отыр. Бұршақ дақылдары тамырларында азоттың жиналуына септігін тігізетін микроағзаларды белсендіруге кететін шығынның аздығы және экологиялық тазалығы бұл проблеманы биологиялық және агротехникалық ауқымдағы маңызды зерттеулердің қатарына жатқызуға итермелейді [4].

Біздер жүргізген зерттеу жұмыстарының мақсаты – түйнек бактерияларының белсенді штаммдарын соя егуде қолдану тиімділігін анықтау болып табылады. Эксперименттер университеттің агробиотехнологиялық ғылыми-тәжірибелік егіс алабында шағын ұяшықтарда бірнеше нұсқалар бойынша жүргізілді.

Ұяшықтарға себілетін тұқымдарды өңдеу үшін соя бактерияларының Bradyrhizobium japonicum 18, Bradyrhizobium japonicum AKC-17 штаммдары пайдаланылды. Оларға қосымша суперфос NS минерал тынайтқышы берілді. Бақылау нұсқасында түйнек бактерияларымен өңделмеген соя тұқымдары себілді. Барлық нұсқаларда егу үшін сояның «Нена» сортының тұқымдары пайдаланылды.

Түйнек бактерияларын қолдану тиімділігін бағалау өнімділікті есептеу жолымен жүргізілді. Азот пен ақуыздың салмақтық үлестерін, 1000 дәннің массасын т.б. анықтау жұмыстары «Ұлттық сараптау және сертификаттау орталығында» жүргізілді.

Зерттеу кезінде сояның вегетациялық кезеңі 133 күнге созылды. Бұл көрсеткіш аталған «Нена» сортының сипаттамасына сәйкес келеді. Фенологиялық бақылаулар кезінде соя тамырларында түйнек бактериялары байқалған жоқ. Егер соя бұрын егілмеген, не өте ертеде егілген жерге себілсе топырақтағы түйнек бактерияларының саны түйнектердің жақсы дамуына және атмосфералық азотты белсенді ұстауына жеткіліксіз болуы мүмкін. Сондықтан тұқымды ондай жерге себуден бұрын түйнек бактерияларымен инокуляциялау өте маңызды.

Университеттің егіс алабында соя бұрын егілмеген. Сол себепті себілетін тұқым түйнек бактерияларымен инокуляцияланды. Бірақ кейде инокуляция да табысты бола бермейді. Ондай кезде түйнектердің нашар дамуы немесе тіпті болмауынан сояға азот жетіспеуі мүмкін. Азот тынайтқыштары соя егілгеннен кейін берілді. Түйнек бактериялары үшін барлық жағдайлар қажет, бірақ оның ішінде әсіресе топырақтағы азоттың аздығы ең маңызды фактор болып табылады. Азот жетіспеушілігін сояның өнімділік көрсеткішінен байқауға болады. Дегенмен біздің жағдайымызда оның химиялық құрамының негізгі параметрлері қалыпты деңгейде болды (1 кесте)

1 кесте-  Түйнек бактериялары штаммдарын соя егуде қолдану тиімділігі

	№ п/п
	Тәжірибе нұсқалары
	Өнімді-лік, ц/га
	1000 дәннің салмағы, г
	Азоттың үлес сал-мағы, %
	Ақуыздың үлес салмағы, %
	Нақты мөлшері, г/л

	1
	Бақылау
	5,93
	114,5
	5,68
	35,5
	711,9

	2
	Bradyrhizobium jаponicum 

AKC-17
	6,22
	122,2
	5,72
	35,8
	745,0

	3
	Bradyrhizobium jаponicum 18
	6,91
	90,3
	5,96
	37,3
	716,2

	4
	Bradyrhizobium jаponicum 

AKC-17 + суперфос NS
	6,86
	95,0
	5,64
	35,3
	709,7

	5
	Bradyrhizobium jаponicum 18 + суперфос NS
	6,90
	96,9
	5,88
	36,8
	714,1


Ең жоғары тұқым өнімділігі (6,91 ц/га), азот пен ақуыздың үлес салмағы (тиісінше 5,96 және 37,3%) №3 (Bradyrhizobium jаponicum 18) нұсқасын пайдаланғанда алынды. №3 нұсқасында тұқым өнімділігі бақылау нұсқасынан 0,98 ц/га жоғары болды. Талдаулар түйнектердің болмауынан өсімдіктерде азот жетіспеушілігі орын алатындығын, ал азотпен үстеп қоректендіру соя өнімділігіне оң ықпал ететіндігін көрсетті.


Осы зерттеулерде университеттің егіс алабы топырағының агрохимиялық құрамы анықталды. Зерттеу барысында топырақтың тәжірибе басталғанға дейінгі және тәжірибе салынғаннан кейінгі химиялық құрамы берілген.Зерттеу нәтижелерінен көрініп отырғандай топырақтағы нитраттық азот, азот, калий және фосфор мөлшерінің төмен екендігі көрінеді. Бактериялар минерал азоттың артық мөлшеріне өте сезімтал. Олар ондай жағдайда түйнек түзуді және симбиоздық жүйенің азот ұстау қызметін қүрт баяулатады. Біздің зерттеуде топырақтағы азот мөлшері аз болғандықтан өсімдік тамырларында түйнектер табылған жоқ. Тек №3 Bradyrhizobium jаponicum 18 нұсқасында күз мезгілінде гумус мөлшері 1,45 %-ға тең болды. Бұл басқа нұсқалардан жоғары. Зерттеу нәтижесінде соя тұқымдарын түйнек бактерияларымен инокуляциялаудың оның өнімділік көрсеткіштеріне оң ықпал ететіндігі анықталды.


Соя тұқымының мол өнімі ( гектарына 6,91 ц) және азот пен ақуыз үлесінің жоғары болуы (тиісінше 5,96 және 37,3%) №3 Bradyrhizobium jаponicum 18 нұсқасына тән болды. Осы нұсқаны пайдаланғанда тұқым өнімділігі бақылауға қарағанда гектарына 0,98 ц, ал ақуыз және азот үлесі тиісінше 1,75 және 0,28 % жоғары болғандығы анықталды.

